{8
l

4o =
e

Fale Alea ‘o Tonga

KO E MINITI ‘O E
FEME’A’ AKI
‘A E HOU’EIKI MEMIPA
‘OE

FALE ALEA ‘O TONGA

FIKA 13

‘Aho
Pulelulu, 10 ‘Akosi
2022

Fai ‘i Nuku’alofa



HOU’EIKI MEMIPA ‘O E FALE ALEA

‘Eiki Sea Fale Alea

Lord Fakafanua ‘Eiki Fakafofonga Nopele Fika 2, Vahefonua Ha’apai

Hou’eiki Minisita Kapineti

‘Eiki Palémia, ‘Eiki Minisita Ako & Ako Ngaue,

Polisi & Tamate Afi & Potungaue Tau Malu’i Fonua

‘Eiki Tokoni Palémia, Minisita ki he ‘Atakai, Fakamatala ‘Ea,
Ma’u’anga Ivi & Ma’u’anga Fakamatala

‘Eiki Minisita Lao & Pilisone

‘Eiki Minisita Pa’anga & Palani Fakafonua & Kasitomu mo e
Tanaki Pa’anga Hu Mai

‘Eiki Minisita Fonua & Ngaahi Koloa Fakaenatula

‘Eiki Minisita Mo ui

‘Eiki Minisita Fefakatau’aki mo e Fakalakalaka

‘Eiki Minisita Toutai

‘Eiki Minisita Ngaahi Ngaue Fakalotofonua

‘Eiki Minisita ki Muli & Takimamata

‘Eiki Minisita Ngoue, Me’atokoni & Vaotata

‘Eiki Minisita Ngaahi Ngaue Lalahi

Hou’eiki Fakafofonga Nopele

Hon. Siaosi Sovaleni

Hon. Samiu Vaipulu

Lord Tu’1’afitu

Hon. Dr. Saia Piukala
Hon. Dr. Viliami Latu
Hon. Semisi Fakahau

Hon. Fekita ‘Utoikamanu
Hon. Lord Fohe
Hon. Sevenitini Toumoua

Lord Vaea ‘Eiki Fakafofonga Nopele Fika 1 Tongatapu
Lord Tu’ivakand ‘Eiki Fakafofonga Nopele Fika 2 Tongatapu
Lord Tu’ilakepa ‘Eiki Fakafofonga Nopele Fika 2 Vava’u
Lord Tu’iha’angana ‘Eiki Fakafofonga Nopele Fika 1 Ha’apai
Lord Nuku ‘Eiki Fakafofonga Nopele ‘Eua

HSH Pilinisi Kalaniuvalu Fotofili ‘Eiki Fakafofonga Nopele Ongo Niua

Kau Fakafofonga Kakai

Fakafofonga Kakai 1, Tongatapu Tevita Fatafehi Puloka

Fakafofonga Kakai 2, Tongatapu Dr. ‘Uhilamoelangi Fasi
Fakafofonga Kakai 5, Tongatapu Dr. ‘Aisake Valu Eke

Fakafofonga Kakai 10, Tongatapu Dr. Pohiva Tu’i’onetoa
Fakafofonga Kakai 11, ‘Eua Dr. Taniela Liku’ohihifo Fusimalohi
Fakafofonga Kakai 13, Ha’apai Veivosa Light of Life Taka

Fakafofonga Kakai 17, Ongo Niua Vatau Mefi Hui



CEay

™

S e o e
~-am 0. 1
o

FALE ALEA ‘O TONGA

‘ASENITA FAKAANGAANGA FIKA 13/2022 FAKATAHA
‘A E FALE ALEA ‘O TONGA

‘Aho: Pulelulu 10 ‘Aokosi, 2022
Taimi: 10.00 am

Fika 01 Lotu
Fika 02 Ui ‘o e Houeiki Memipa ‘o e Fale Alea
Fika 03 Me’a ‘a e ‘Eiki Sea ‘o e Fale Alea
Fika 04 Ngaahi Ngaue ke lipooti ki he Fale Alea:
4.1 | Potungaue ki he Ngaahi Kautaha Pisinisi ‘a e Pule’anga 2020/2021 [Tali pea
mo e fakatonutonu]
4.2 | Potungaue Pa’anga 2020/2021
[Tali pea mo e fakatonutonu]
Fika 05 KOMITI KAKATO:

LIPOOTI/FAKAMATALA FAKATA’U:

5.1 | Potungaue Mo’ui 2020/2021

5.2 | Potungaue MEIDECCC 2020/2021

5.3 | ‘Ofisi ‘o e ‘Ateni Seniale ki he 2017

5.4 | ‘Ofisi ‘o e ‘Ateni Seniale ki Sanuali 2020 ki Sune 2021

5.5 | ‘Ofisi ‘o e ‘Atita Seniale 2020/2021

5.6 | Fakamatala Pa’anga ‘a e Pule’anga ki he Ta’u ‘oku ngata ‘i he ‘aho 30 Sune 2021
5.7 | Komisoni Fili 2020/2021 (Lipooti ‘i hono fakahoko ‘o e Fili Lahi 2021)

5.8 | Potungaue ki Muli 2020/2021




5.9 | Potungaue Fakamaau’anga 2020/2021

5.10 | Fakamatala Fakata’u ‘a e Potungaue Takimamata 2020/2021

Fika 06

Ngaahi Me’a Makehe

Fika 07

Kelesi




Fakahokohoko e peesi

e LN AN [T o T o Y= PSP 7
LOTU '@ € "EHKi ettt sttt et b e bt e a et et e et e b e sheesaeesane e 7
O LI Il o | OO PP SRUPRUPPRRPPR 7
IMIE'A "ETKI SBQ -ttt ettt et e h e s h e sttt et e b e bt e e he e b et et e et e et e e nheesaeesaneeane 7
Ngaue mamafa e Fale Alea ke fakahoko fekau'aki mo e ola ngaahi hopo tangi ......c.ccccevvcvveiivciieiiiciieennas 8
(O] NN Y- o[ aTo] o T I - [ o= [ PP PR 9
Me'a faka'osi 'i Fale Alea 'Eiki MiNisita P@'anga......ccoccuiiiiiiiiieiciiee ettt e svae e e s e e s saaee s 10
Me'a faka'osi 'i Fale Alea "Eiki Minisita MIA .......cccooiiiiiiiiiieeee ettt 12
Me'a faka'osi 'i Fale Alea 'Eiki TOKONI PalEMIia......cooueeiiiiiiiiiiieeieeeeee ettt 13

AL ettt et s bt e e bttt e e e be e e et e e s bt e e ahe e e e beeeeabee skt e e bee e e beeenabeeeabeeenbeesbaeenrean 15
Me'a 'Eiki Sea kuo 'atd ngaahi sea 'i Fale Alea vahenga fili Tongatapu 4, 6 & 7 ......cccccvveeeiiieeeeciieee e, 16
Me'a 'Eiki Palémia hili fakahifo kau Minisita mei honau SEa .........cooeeveeriiiiiiieeeeeeee e 16
Me'a Lord Tu'ivakané fakamald'ia ngdue kau Minisita Kapineti kuo fakahifo ........cccccoeeieiiiiiicieinicnn. 17
Me’a Dr. Tu’i’'onetoa fakamalo’ia kau Minisita kuo mole honau sea Fale Alea........cccocoeveeneeneeniieinieennens 18
Poupou ki he fokotu'u Palémia kole toloi € Fale.......cccuiiiieiiie i 19
Paloti'i 'o fakapaasi fokotu'u Palémia ke toloi € Fale Al a........cccuieeieiiiiiiiiiiieeccree e 19
KIS .ttt b e bt sh et a et et e e bt e heeeh e e ehe e eateeabe e bt e beeaheeeheeeneeeateenteenbeens 20






Fale Alea 'o Tonga
'Aho: Pulelulu, 10 'Akosi 2022
Taimi: 1045-1050 pongipongi

Satini Le’o L.e’ole’o: Me’a mai ‘a e ‘Eiki Sea ‘o e Fale Alea ‘o Tonga.

‘Eiki Sea: Malo ho’omou laumalie lelei ki he pongipongi ni Hou’eiki. Kole atu ke tau kamata ‘aki
‘a e lotu ‘a e ‘Eiki.

Lotu 'a e 'Eiki
(Na’e kau katoa ‘a e Hou’eiki Fale Alea ‘i hono hiva’i ‘a e lotu ‘a e ‘Eiki ki he pongipongi ni.

‘Eiki Sea: Kole atu ki he kalake ke ui e Hou’eiki Mémipa..
Ui 'a e Fale

Kalake Téepile: Tapu mo e ‘Eiki Sea ‘o e Fale Alea, tapu mo e ‘Eiki Palémia mo e Hou’eiki Minisita
‘o e Kapineti, tapu mo e Hou’eiki Fakafofonga ‘o e Hou’eiki Nopele ‘o ‘Ene ‘Afio, pea tapu mo e
Hou’eiki Fakafofonga ‘o e Kakai, kae ‘ata ke fakahoko hono ui ‘o e Fale ki he ‘aho ni, ‘aho Pulelulu
10 ‘Akosi, 2022.

‘Eiki Sea ‘o ¢ Fale Alea, ‘Eiki Palemia, ‘Eiki Tokoni Palémia, ‘Eiki Minisita Lao mo ¢ Pilisone, ‘Eiki
Minisita Pa’anga mo e Palani Fakafonua, ‘Eiki Minisita Fonua mo e Ngaahi Koloa Fakaenatula, ‘Eiki
Minisita Mo’ui, ‘Eiki Minisita Fefakatau’aki mo e Fakalakalaka Faka’ekonomika, ‘Eiki Minisita ki
he Toutai, ‘Eiki Minisita ki he Ngaahi Ngaue Fakalotofonua, ‘Eiki Minisita ki Muli mo e
Takimamata, ‘Eiki Minisita ki he Ngaahi Ngaue Lalahi, ‘Eiki Minisita Ngoue, Me’atokoni mo e
Vaotata, ‘Eiki Nopele Vaea, ‘Eiki Nopele Tu’ivakand, ‘Eiki Nopele Tu’ilakepa, ‘Eiki Nopele
Tu’iha’angana, ‘Eiki Nopele Nuku, His Serene Highness Pilinisi Kalaniuvalu Fotofili, Tevita
Fatafehi Puloka, ‘Uhila moe Langi Fasi, ‘Aisake Valu Eke, Pohiva Tu’i’onetoa, Taniela Liku‘ohihifo
Fusimalohi, Veivosa Light of Life Taka, Vatau Mefi Hui.

PoakiSea ka u toe fakaongo mu’a, ‘Eiki Minisita ki he Toutai, ‘Eiki Sea ko e ngata’anga e ‘o e taliui
ko e poaki ‘oku kei hoko atu ‘a e poaki ‘a ‘Eiki Nopele Tu’ilakepa, kei hoko atu mo e poaki ‘a ‘Eiki
Nopele Tu’iha’angana, kei hoko atu ‘a e poaki ‘a Veivosa Taka pea mo Vitau Mefi Hui. Ko e ‘Eiki
Meémipa pé€ ‘e taha ‘oku ‘ikai tali hono ui ‘oku ‘i ai ‘a e tui ‘oku ne me’a tomui mai pé. Malo ‘Eiki
Sea.

Me'a "Eiki Sea
‘Eiki Sea: Fakatapu ki he ‘afio ‘a e Ta’ehamai ‘i hotau lotolotonga, tapu pea mo ‘Ene ‘Afio, Tama
Tu’i Tupou VI kae 'uma'a ‘a e Ta’ahine Kuini Nanasipau’u. Tapu pea mo e Tama Pilinisi Kalauni,
tapu pea mo e Ta’ahine Pilinisesi Kalauni mo e Fale ‘o Tupou. Tapu atu ki he ‘Eiki Palémia kae
'uma'a ‘a e Hou’eiki Minisita ‘o e Kapineti, tapu atu ki he Hou’eiki Fakafofonga ‘o e kau Nopele, tapu
atu...

Taimi: 1055-1100



'Eiki Sea:  ...Hou’ciki Fakafofonga ‘o e Kakai.

Malo ho’omou laumalie lelei he pongipongi ni Hou’eiki. Na’e toloi mai ¢ Fale ‘aneafi ‘i he 2:00 efiafi
ko e fakaafe ‘a e ‘Eiki Minisita Ngoue ko u fakamalo pé na’e lava ‘o fakakakato ‘ene polokalama he
efiafi ‘aneafi pea na’e me’a atu ki ai e Hou’eiki Fakafofonga ‘o e Fale. \

Ko ia ‘i he pongipongi ni Hou’eiki ‘oku ‘i ai e kaveinga mamafa ‘oku tuku mai ki he tépile e Fale Alea
hangg p¢ ko e ngaahi tohi ko eni ‘oku tufa atu ke mou me’a ki ai Hou’eiki. Ko e ngaahi tala tu’utu’uni
eni mei he Hopo Tangi makatu’unga ‘i he tu’unga e fili. ‘A ia ko e tala tu’utu’uni eni ‘e 5 kuo tufa atu
Hou’eiki ka ‘oku ‘i ai e ni’ihi e ngaahi tala tu’utu’uni ko eni ‘oku te’eki ai ke fakakakato hono liliu
faka-tonga. ‘Oku ou kole atu Hou’eiki ‘e toki tufa atu ia ‘i hono faingamalie ka ko e ni’ihi e ngaahi
tala tu’utu’uni ‘oku mahu’inga ke tau ngaue ki ai he pongipongi ni kuo ‘osi lava e ngaue ki ai ‘oku
tufa atu ia.

Ka kimu’a pea tau hoko atu ki he’etau ‘asenita ngaue ‘a ia ‘oku ha atu p€ ‘i mu’a ‘ia moutolu Hou’eiki
te u to’o pé€ faingamalie ko eni koe’uhi ko e ola ‘o e ngaahi Hopo Tangi makatu’unga ‘i he hopo kole
tu’unga ‘i he fili pé ko e Election Petitions pea mo e ngaahi fatongia Fale Alea ke fakahoko fakatatau
ki he Lao.

Ngaue mamafa e Fale Alea ke fakahoko fekau'aki mo e ola ngaahi hopo tangi

‘Aia ‘oku ‘1ai ‘a e kaveinga mamafa ‘e tolu ‘oku ou fie fakaha atu ki he Fale he pongipongi ni. ‘Uluaki
ko e puipuitu’a. Ua ko e ola e ngaahi Hopo Tangi pea ko e tolu ko e fatongia e Fale fakatatau ki he
Lao.

Ko ia ko e fakamatala puipuitu’a Hou’eiki. “ ‘I he hili ‘o e fili Fale Alea ‘o ¢ ‘aho 18 ‘o Novema 2021
na’e fakahoko ha ngaahi hopo kole tu’unga ‘i he fili ‘a ia ‘oku ‘iloa koe Election Petitions ‘o e ngaahi
vahenga fili ‘e 7 ‘1 he ngaahi vahenga fili ‘o Tongatapu, ‘o anga pehe ni”

Vahenga Fili Tongatapu 1, hopo kole tu’unga ‘i he fili vaha’a ‘o Pohiva mo Puloka.
Vahenga Fili Tonagtapu 2, hopo kole tu’unga ‘i he fili vaha’a ‘o Sika mo Fasi.
Vahenga Fili Tongatapu 4, hopo kole tu’unga ‘i he fili vaha’a ‘o Tapueluelu mo Moeaki.
Vahenga Fili Tongatapu 5 hopo kole tu’unga ‘i he fili vaha’a ‘o Lauti mo Eke.
Vahenga Fili Tongatapu 6 hopo kole tu’unga ‘i he fili vaha’a ‘o Fituafe mo Tei.
Vahenga Fili Tongatapu 7 hopo kole tu’unga ‘i he fili vaha’a ‘o Piukala mo Saulala.
Ko e hopo faka’osi ‘i he Vahenga Fili Tongatapu 10,

a. hopo kole tu’unga ‘i he fili vaha’a ‘o Kiu mo Tu’1’onetoa pea mo e

b. hopo kole tu’unga ‘i he fili vaha’a ‘0 Lanumata mo Tu’i’onetoa.

NoookrwbdPE

Ko e ngaahi tukuaki’i ne makatu’unga kotoa ia ‘1 he tukuaki’i ko e totongi ke fakaloto’i ‘1 he malumalu
‘0 e Kupu 21 ‘o e Lao ki he Fili Fale Alea.

Fakatatau ki he Kupu 32 mo e Kupu 37 ‘o e Lao ki he Fili Fale Alea, kapau ‘e fakamo’oni’i ‘a e
ngaahi tukuaki’i ki ha ngaahi hopo ni,

'Eiki Sea : Ko e me’a ‘e 2 kuo pau ke hoko:

1. Kuo pau ke fakata’e’aonga’i ‘e he Fakamaau'anga Lahi ‘a e Fili Fale Alea ‘o e tokotaha ne
tukuaki’i, pea ke ‘oatu ‘e he Fakamaau'anga Lahi ki he Sea ‘o e Fale Alea ‘a ¢ Tohi Fakamo’oni
Certificate of Determination ‘a hono fakata’e’aonga’i ‘o e fili ko ia; pea

2. Kuo pau ke fakahifo ‘e he Fale Alea mei hono Sea ‘i he Fale Alea.

‘I he ngaahi hopo kotoa ko eni ‘i he ngaahi Vahenga Fili ‘e 7 na’e ‘osi tuku mai mei he Fakamaau'anga
‘a e ngaahi tohi fakamo’oni ‘o fakaha mai ‘a e ola ‘o e ngaahi hopo ni ki he Sea ‘o e Fale Alea.

Na’e fakamahino mai, kuo fakata’e’aonga’i ‘e he Fakamaau'anga Lahi ‘a hono fili ‘i he Fili Fale
Alea ‘o0 e ‘aho 18 ‘0 Novema, 2021 ‘o e Hou'eiki Fakafofonga ‘o e ngaahi Vahenga Fili ‘e 4. ‘A ia
ko:

Tongatapu 4,

Tongatapu 6,

Tongatapu 7 pea mo

Tongatapu 10 na’e fakata’e’aonga’i tu’o 2.

el A

‘I he hili hono tuku mai ‘a e ngaahi tohi fakamo’oni ni, na’e toe tuku mai kimui ange ‘e he
Fakamaau'anga Lahi ‘a e ola ‘o e kole ‘a e Hou'eiki Fakafofonga ‘o e ngaahi Vahenga Fili ne
fakata’e’aonga’l ‘a hono fili honau kau Fakafofonga ‘a ia na’e tali ‘e he Fakamaau'anga Lahi ke toloi
pe stay hono ngaue’aki ‘a e ngaahi tu'utu'uni 'o e ola ‘enau takitaha hopo kae 'oua kuo tu'utu'uni ‘a e
Fakamaau'anga Tangi ‘a ia ko e totonu faka-Konisitiitone ‘a e Hou'eiki Fakafofonga ki he ola ‘o ‘enau
takitaha Tangi.

‘I he taimi tatau, ko e hopo kole tu’unga ‘i he fili ki he Vahenga Fili ‘e 3, na’e ‘ikai tali ‘e he
Fakamaau'anga Lahi ‘a e ‘eke ‘a e Talatalaaki. Na'e ‘ikai ‘i ai ha fakata’e’aonga’i ‘e he Fakamaau'anga
Lahi ‘a e ola ‘o e fili ‘o e kau Fakafofonga ‘o e ngaahi Vahenga ko eni ‘a ia ko e Vahenga Fili ia ‘o:

1. Tongatapu 1,
2. Tongatapu 2,
3. mo Tongatapu 5.

Neongo ia na’e fakahoko ‘e he Tangi ‘a e Tangi ki he Fakamaau'anga Tangi he Talatalaaki’i ‘o e
ngaahi hopo ni ‘o makatu'unga ‘i he tu'utu'uni ko ia ‘a e Fakamaau'anga Lahi ‘o fakafekau’aki mo e
Vahenga Fili ‘e 2 ‘a ia ko Tongatapu 1 mo Tongatapu 2.

Ola e ngaahi hopo tangi

Ko e ola ‘o e ngaahi Hopo Tangi. Na’e fakaa’u mai mei he Fail@sisita ‘o e Fakamaau'anga ‘aneefiafi
‘a e ngaahi Tu'utu'uni ‘a e Fakamaau'anga Tangi ‘o Tonga fekau’aki mo e kotoa ‘o e ngaahi Hopo
Tangi ko eni fekau’aki pea mo e Fili Fale Alea. Ko e ngaahi Tu'utu'uni kotoa ‘a e Fakamaau'anga
Tangi na’e fakahoko he ‘aho 9 ‘o ‘Akosi 2022.

Kuo tufa atu he pongipongi ni ke mou ma’u kotoa ‘a e tatau ‘o e ngaahi Tu'utu'uni ko eni ‘a e
Fakamaau'anga Tangi. Ko e fakama'opo'opo eni ‘o e ola fekau’aki mo e ngaahi Vahenga Fili takitaha:



1. Tongatapu 1 - Ko e Tangi na’e fakahoko ‘e he Talatalaaki na’a ne fakahoko ‘a e tukuaki’i pea
‘oku ‘ikai tali ‘a e Tangi. Ko ia ai ‘oku ‘ikai fakata’e’aonga’i ‘a e Fili Fale Alea ‘o e
Fakafofonga Tongatapu 1.

2. Tongatapu 2 - Ko e Tangi na’e fakahoko ‘e he Talatalaaki na’a ne fakahoko ‘a e tukuaki’i pea
‘oku ‘ikai tali ‘a e Tangi. Ko ia ai ‘oku ‘ikai fakata’e’aonga’i ‘a e Fili Fale Alea ‘o e
Fakafofonga ‘o Tongatapu 2.

3. Tongatapu 4 - Ko e Tangi na’e fakahoko ‘e he Fakafofonga Tongatapu 4 na’e tali ‘a e Tangi
‘o fekau’aki mo e taha ‘o e ngaahi tukuaki’i ‘o e Fakafofonga, ka na’e ‘ikai tali ‘a e Tangi
fekau’aki mo e ngaahi tukuaki’i kehe. Ko ia ai ‘oku fakata’e’aonga’i ‘a ¢ Fili Fale Alea ‘ae
Fakafofonga Tongatapu 4.

4. Tongatapu 6 - Ko e Tangi na’e fakahoko ‘e he Fakafofonga ‘o Tongatapu 6 na’e ‘ikai tali ‘a e
Tangi. Ko ia ai ‘oku fakata’e’aonga’i ‘a e Fili Fale Alea ‘o ¢ Fakafofonga Tongatapu 6.

5. Tongatapu 7 - Ko e Tangi na’e fakahoko ‘e he Fakafofonga ‘o Tongatapu 7. Na’e ‘ikai tali ‘a
e tangi ko ia ai ‘oku fakata’e’aonga’i ‘a ¢ Fili Fale Alea ‘o e Fakafofonga ‘o Tongatapu 7.

Taimi: 1105-1110

6. Tongatapu 10 - Ko e ngaahi hopo tangi ‘e 3 na’e fakafekau’aki mo e fili ‘o e vihenga ko eni:

I Ko e tangi ‘e 2 na’e fakahoko ‘e he Fakafofonga ‘o Tongatapu 10 na’e tali fakatou’osi
‘a e ongo tangi ko ia.

ii. Ko e tangi ‘e taha na’e fakahoko ‘e he Talatalaaki na’a ne fakahoko ‘a e tukuaki’i.
Na’e ‘ikai tali ‘a e tangi ko 1a.

‘Oku ‘ikai fakata’e’aonga’i ‘a e Fili Fale Alea ‘o e Fakafofonga ‘o Tongatapu 10.

Kae kimu’a pea tau hoko ata te u tuku heni ‘a e faingamalie faka’osi ki he Fakafofonga ‘o Tongatapu
4, Tongatapu 6 pea mo Tongatapu 7 ke mou me’a faka’osi mai ki he Falé. Te u faka’ata atu ‘a e taimi
ko eni ‘o ‘ikai laka hake ‘1 he taki miniti ‘e nima ko homou faingamalie ‘eni. Me’a mai ‘Eiki Minisita
Pa’anga.

Me'a faka'osi 'i Fale Alea 'Eiki Minisita Pa‘anga

'Eiki Minisita Pa'anga: Tapu atu pea mo e Feitu’u na Sea. Tapu atu ki he 'Eiki Palémia tapu atu ki

he Tama Pilinisi kae 'uma'a e kaunga Fakafofonga ‘o e Kakai. Sea ko u kole e ki’i faingamalie ko eni
ke u tali lelei ‘a e tu’utu’uni ‘a ho Fale pea ke hao atu mu’a e ki’i fakamald tu’a pé ‘a e motu’a ni.

Tapu ki he ‘Afio ‘a e ‘Otua Tokaima’ananga he ‘Otu Tonga. Tapu kia King Tupou VI. Ko e Hau
Malu hotau Fonua, Ta’ahine Kuini Kuini Nanasipau’u Tuku’aho. Tapu ki he Tama Pilinisi Kalauni
‘o Tonga Tama ko Tupouto’a ‘Ulukalala mo e Ta’ahine ko Pilinisesi Sinaitakala. Tapu ki he Ta’ahine
ko Pilinisesi Salote Mafile’o Pilolevu Tuita. Tapu kia Pilinisi Kalaniuvalu Fotofili, ‘Eiki Nopele Vaea
mo e Hou’eiki ‘o e Fonua. Tapu ki he 'Eiki Palémia ‘o Tonga, Hu’akavameiliku pea mo e Hou’eiki

Kapineti ‘a ‘Ene ‘Afio. Tapu atu 'Eiki Sea mo e kau Hou’eiki Fakafofonga ‘o e Kakai pea fakatulou
mo e Talamalu hotau Fonua kae fai atu ‘a e ki’i fakamalo tu’a ni.

‘Oku ou fakafeta’i, fakafeta’i he a’usia mai ‘a e ‘aho ko eni ‘oku kei fakatalutalu p€ ‘a e mo’onia ko
e ‘Otua ‘a e ma’olunga taha ‘i Tonga. Sea ko ¢ motu’a ni na’e kole ‘a e poupou ‘a e Vahenga ‘o e
Tongatapu 4 pea mo e fonua ke me’angaue ‘aki kita ko au eni ‘Eiki ke fai ho finangalo ke lelei, ke
vave pea toe lahi ange hono tokoni’i ‘a e vihenga ke teke ako ‘i Ma’ufanga pea ke tauhi ki hoto
kaunga’api, ki he masiva, tokavaivai pea mo e faingata’a’ia.

Ko e ‘aho ni Sea ‘oku kei faka’ofo’ofa p€ pea ko u ma’u ha ‘ofa lahi ki si’oto kaunga fili mo ‘eku tui
ko hoku monii mo hoku koloa ke tau ‘ofa pg.

Na’a ku fiefia lahi he ikuna ‘o e fili na’e fai ‘i Novema ‘o e 2021. Sea ko u tali lelei pea mo e ‘ulungia
‘o e ‘ahd mo’oni e lau ‘a e punaké ke tau tali ‘a e angi fulip€ he ko e motu’a ni ko e motu’a fua kolosi
p€. Te kei lau moni’ia p€ tautautefito ki he ngaahi ‘ofa ‘oku te lave ai ke te ‘ofa ‘aki, ‘ofa ki hoto
kaunga’api mo fai faka’atu’i, ‘apasia kiate ia pea mo toka’i e kakai. Ko e tumutumu Sea ‘o e ...

<009>

Taimi: 1110 — 1115

‘Eiki Minisita Pa’anga: ... fakamilo ko e ‘uhi ko e faingamalie ki he motu’a ni ke tali fatongia ki
he Pule’anga fili ‘e he kakai pea mo e fili ‘a e fonud. Ke lava ai ‘a e poupou ki he ‘Eiki Palemia
Hu’akavameiliku, Hou’eiki Kapineti mo e si’i kau ngaue fakapule’anga hono kotoa. Kaunga toho
palau ke fakava’e ha fonua lele1 mo ha pule’anga malohi lolotonga e 16lahi e ngaahi faingata’a ‘i
Tonga.

Ke ‘a Tonga ha fonua malu pea ke longo mo’ui ma’u pé ‘a e Pule’anga ke hakeaki’i ‘a e tukunga
mo’ui, ‘a e tikunga ‘ilo’ilo ‘a e kakai ‘i he potu kotoa pé ‘oku kau ki he pule ‘a e Pule’anga pea ke
fakava’e ‘a e tali fatongia ‘i he tui mo e ‘apasia ‘Otua.

Sea ko hai kita ki’i motu’a ni ke te fakahoha’asi ho Falé, kae hao atu pé ko e ki’i motu’a fua fatongia
pe eni ‘a Fakafanua. Pea ke hao atu ai ‘a ‘eku fakamalo tu’a ki he’ene ‘Afi6 ko e Hau Toka ‘o e fo’i
pilioté ‘i he kolope.

Fakamalo ki he Fale ‘o Tupou, hiifanga he fakatapti pea mo e ngaahi talamalu hotau fonua. Pea ki he
‘Eiki Palémia ‘o Tonga, Hu’akavameiliku mo e Hou’eiki Kapineti pea ki he Feitu’u na ‘Eiki Sea. Pea
mei he tafe ‘o Holeva ki he fanga’utd he ‘osi ‘a Fine’upepé. Ki Patangata, ki Popua pea mo Vaolahi
he ‘aho ko ‘€, ki Houmakelikao, Fangaloto pea ke a’u mai ki he Sia ‘a Tévolo, ki Kumifonua, ki
Ha’atu’ukau pea mo ‘Anana. ‘A e si’i ngaahi fofonga’i fa’e kotoa pé ‘o Tongatapu 4, si’oto tupu’anga
mamae.

Fakamalo ki he Fale ‘o Fakafanud, fanga mokopuna ‘o Fotofili mo Ika Takat, Fanga Makapuna ‘o
Kolo, makapuna ‘o Sakalia mo Motulalo ‘o Ma’ufanga. ‘A e kau uitou, tokavaivai kotoa pé ‘o e ‘otu
Tonga. Ko e lotu mo e poupou ki he fatongia, ko e fatongia eni ne u pole ki ai ke u fai fatongia ma’a
e kaingd, Vihenga Tongatapu 4. Pea ki he Fale Aled, ki he Kapineti ke hiki ‘a e fonua ne tuku ki langi
hange ko ia kuo mou mea’i. ‘Oku ou loto fiefia pe mo fakafeta’i. ‘Oku ou hounga’ia ke fou mai he
hal4 ni koe‘uhi pe ko e tukupa mo e faka’amu ke fakaha ki tu’a ‘a e ‘ofa pea mo e mateaki ‘a e
faka’atu’i ma’a e fonua ke fou pe ‘i he ngaue fakatamaio’eiki ki he Pule’anga.

Ko u fie fakamalo ki he kau tangata’eiki faifekau kotoa p€ he kotoa ‘o e ngaahi fungavaka e lota ‘i
Tongatapu 4. Na’a mo e ngaahi ‘ulu’i siasi ‘1 Tonga, ‘oku monii’ia ‘a Tongatapu 4 neongo ‘emau
tonounou. He kapau kuo ‘ofa’i peh€ he Fale ‘o Tupou ‘a Tongatapu 4 huanoa ai ‘a e ‘ofa hotau ‘Otua.
‘E hala ‘ap€ Sea ‘a hono fakanofonofo he Fale ‘o0 Tupou ‘a e ngaahi La’a ...

<010>
Taimi: 1115-1120
‘Eiki Minisita Pa’anga: ... Kuo Unga Fonud ki he ‘Otu Fanga ‘i Ma’ufanga. Tama ko Taufa’ahau

Tupou IV, Ta’ahine ko Kuini Salote he na’e talu pe ia mei mu’a mei a Va’epopua. Na’a mo e kaha’u
‘o Tonga ki’1 tamasi’i ko Manumataong6 pea te u tali p€ mei ai mo faifatongia.

Ko u fakamald atu kia Kilisitina Tuaimei’api mo e kau ngaue ‘o e Potungaue Pa’angé. Kia Kelemete
Vahe ‘o Ma’ufangd mo e kau ngaue ‘o e Potungaue Tukuhau mo e kotoa kaunga toho palau he
Pule’anga.

Sea ‘oku ‘i ai p€ lea tala he mala’e ‘o e ‘il0, ‘oku ‘ikai lau ‘a e kafo ‘oku lau e lava, ke tanumaki ‘a e
lelei, uisa Palémia ‘a e Lelei Taha. Ko e maa’imoa ia ‘a Tupou ki Faa’imatd pea mo e taumu’a ‘o e
‘univésiti te’eki lesisita ne u ako ai, ‘Univésiti Katolika ‘1 Ma’ufanga ke taupau’i ‘ete tui. Ko ‘etau

mo’ui ‘oku hu’u kotoa ki he ‘Otua ‘o e lelei, ‘Otua ‘oku ‘alo’ofa mo faimeesi. ‘Oku ne tali ‘etau lota
pea ‘oku ne tali foki mo ‘eku foki ki ‘api. Foki ki ‘api ki ha tamai, ha tamai ‘oku ne fa’a tatali ki he
angahala.

Pea ko u kole fakamolemole atu ai kiate kimoutolu kotoa p& he ‘oku mafesi hoku loto ma’ulalo ni Sea,
Kalo mo hoku ki’i famili masiva ke fakamalo atu. Tau mavae kava pé.

‘Eiki Sea: Me’a mai ‘Eiki Minisita Ngaahi Ngaue Fakalotofonua.

Me'a faka'osi 'i Fale Alea 'Eiki Minisita MIA

‘Eiki Minisita Ngaahi Ngaue Fakalotofonua: Tapu mo e ‘Otua mo Tonga ne fai ki ai e tukufonua
pea ‘oku tau kei fonua malu e ‘aho ko eni. Tapu ki he Taloni pea pehé ki hono Falé. Tapu ki he Tama
Pilinisi mo Hou’eiki, ‘Eiki Palémia mo e Pule’angd, Sea ‘o e Fale Alea mo e kau Mémipa hono kotoa.
Sea ko e ‘aho ni ko e, ko u ‘omi e tu’utu’uni e Fakamaau’anga pea neongo ‘ene faingata’a ka ko u fu
hoku kavé, ko hoku tufakanga ia ki he 2022.

‘Oku tali mo e loto hangamalie pea ‘ikai ha toe lea ka ko e fakafeta’i p€. Fakamalo ki he ‘Ene ‘Afi6
falala mo e tohi fakanofo ‘o e motu’a ni ko ‘ete hounga’ia mo kole fakamolemole, ko e ngata’anga &
faifatongia. Fakamalo ki he Palémia, Hon. Hu’akavameiliku, falala ne ‘omi ke u tokanga’i e
Potungaue Fakalotofonua pe ko e MIA. Ne ‘ikai tuku ha lelei, malo e tataki lelei hotau vaka he
Pule’anga pea monii’ia ma’u e CEO, Dr. Fotu Fisi’iahi pea pehe ki he kau ngaue tali angi. Fakamald
atu ‘Eiki Sea mo e Fale ‘eiki ta’u fakahisitolia eni, hake mai ngaahi faingata’a kehekehe kau ai e
mo’ungaafi, tsunami outbreak 'o e KOVITI, flu, hikihiki totongi ¢ koloa koe’uhi ko e tau ‘i Ukraine.
Ka ko e laumalie lelei ‘a e kau Mémipa mo ‘etau fengaue’aki ‘oku ou fiefia ‘osi eni e méhina ‘e fitu
kuo tau ikuna pea kuo open e border pea kamata ¢ langa ‘etau ‘ckonomika.

Ko u fakamald foki ki hoku vahenga ki Tongatapu 7. Ne u kaveinga ‘aki ‘eku fili Fale Alea he 2021
‘a e ‘ofa mo e taumu’a ke tokoni’i e masiva mo e faingata’a’id pea hakeaki’i e ma’ulal6. ‘Aho ni ko
u lavea he’eku ‘ofa ka he 'ikai ke ngata ai ‘eku tokoni he ko e uho pe ia ‘eku mo’ui ko € mo’ua pé ke
‘ofa. ‘Ikai ke u kumi ha me’a ma’a hoku famili ka na’a ku kumi ha lelei ma’a Tonga mo ha monii
ma’a Tongatapu 7.

Ko u kole fakamolemole atu ki he kainga ‘o e Tu’iha’ateiho, kdinga ‘o Lavaka ki he Kolotau ko Pea,
kéinga ...

<002>
Taimi: 1120-1125
‘Eiki Minisita Ngaahi Ngaue Fakalotofonua: Kainga ‘o Ma’afu ki he Tu'ilokomana, kainga ‘o e

Tu’1 ki Matalikufisi, kainga e Lomu Halamaumau Koula. Neongo te u tukuange hoku sea ka ‘e kei
hoko atu p€ ‘etau fengaue'aki, ke langa hotau vahenga ‘o tokoni’i ‘a e faingata’a’ia.

‘Oatu ‘eku ‘ofa makehe kiate kinautolu na’a nau ldunga’i au, ‘oku ‘i ai ho’omou totonu he lao, pea
na’a mou ngaue‘aki pea ‘oku a’u ho’omou faka’amu.

Fakatauange ke ‘osi ange me’a ko eni kuo tau melino pea tau kafataha ke langa ‘a e fonua, ‘oku ou
talamont atu kiate kimoutolu kotoa te mou pole ke tongia ‘a e fatongia ‘o Tongatapu 7, ‘oku ‘ikai ko
ha ngaue faingofua ka ko e me’a mahu’inga taha ke ‘oua na’a ‘i ai ha taimi te tau to’o ai ‘etau falala
mei he ‘Eiki ko e kapineti p€ ia 'oku fe’unga mo e tahi hou. Ko ‘etau piki p€ ki he’etau moto, ‘Otua
mo Tonga ko hoku Tofi’a.

Sea ‘oku ou kole ke fakalelei’i ‘a e lao ko eni ke ‘oua na’a toe hoko ha palopalema pehé ni, tuku ke
mau fua ‘a e hia ‘o e ‘aho ni kae tuku ke faingamalie ‘a e muiaki. Sea ko e ngalutuku eni ‘eku
fakahoha’a ‘i ho Fale ‘Eiki he 2022, pea tuku ke u foki ki hoku kainga ki Tongatapu 7 ‘o tali fekau ki
loto tatau. ‘Ofa lahi atu mo e fonu hounga’ia, malo.

‘Eiki Sea: Me’amai ‘a e ‘Eiki Tokoni Palémia.
Me'a faka'osi 'i Fale Alea 'Eiki Tokoni Palemia

‘Eiki Tokoni Palemia: Tapu ki he ‘afio ‘a e ‘Otua Mafimafi, mo ‘etau fakafeta’i ko ‘etau a’usia ‘a e
‘aho fakakoloa ko eni ‘Eiki Sea, tapu ki He’ene ‘Afio Tama Tu’i Tupou VI kae 'uma'a ‘a e Ta’ahine
Kuini, Nanasi Pau’u mo e Fale ‘o Tupou. Tapu atu kia Pilinisi Kalaniuvalu Fotofili mo e Hou’eiki ‘o
e fonua. Tapu ki he ‘Eiki Paléemia, Hu’akavameiliku, kae 'uma'a ‘a e Kapineti ‘a ‘Ene ‘Afio, tapu atu
ki he Hou’eiki Fakafofonga ‘o e Kakai pea ‘oku ou fakamalumalu atu ‘i he talamalu kakato ‘o e fonua
mo ¢ lotu ‘1 he pongipongi ni pea ‘ata ke fakahoko atu ‘a e fakamalo ko eni.

‘Aneafi Sea lolotonga ‘osi ‘a e katoanga fakanofo ‘o e ‘Eiki Nopele, Nopele Fohe pea mo e huufi hono
fale holo fakakolo ‘i Puke, pea na'a ku ma’u ai ‘a e ongoongo kuo fakahalaia’i au ‘e he Fakamaau’anga
Tangi ‘i he hopo na’e tukuaki’i au ki ai. Pea ‘oku ou loto p& ke u to’o ‘a e faingamalie ko eni ‘i he
pongipongi ni ‘Eiki Sea, ke u fakamalo atu ki he Feitu'u na kae 'uma'a ‘a e Hou’eiki ‘o e Fale ni ‘i he
fengaue'aki lelei kotoa kotoa mo e umouma taha na’a tau fakahoko mai he ngaahi ta’u kuohili, pea tau
a’usia mai ai ‘a e ‘aho ni ‘i he Fale Alea ni pea mo e ngaahi fatongia kotoa p€. Ako he me’a lahi mei
he Feitu'u na kae 'uma'a ‘a e Hou’eiki ‘i he kataki, kitaki, mo e fua fatongia mo e feilaulau, pea ‘oku
ou kole fakamolemole atu kapau na’e ‘i ai ha tonounou ‘oku ou hufanga atu p€ he lotu.

‘Oku ou to’o mo e faingamalie ko eni ke fakamalo ai ki he ‘Eiki Palémia, Hu’akavameiliku kae 'uma'a
‘a ‘Ene ‘Afio ‘1 he falalala na’a na ‘omi ki he motu’a ni ‘ou hoko ai ko e Tokoni Palémia kae 'uma'a
ko e Minisita ‘a e Kapineti, Malo ‘aupito ‘a e falala pea fakatauange ki he ‘Otua Mafimafi ke ne kei

tapuekina ‘a ‘Ena ‘Afifio kae 'uma'a ‘a e ‘Eiki Palémia pea mo e Pule'anga ‘o Tonga kei hokohoko
lelei atu ‘a e ngaahi faifatongia pea mo hono fakataumu’a lelei ‘o e vaka ‘o e fonua ‘i he kaha’u.

Ki he ongo potungaue na’a ku tokanga’i ki he ongo CEO, Paula Ma’u, Sione ‘Akau’ola, kae 'uma'a
katoa ‘o e kau ngaue ‘o e MEIDECC pea mo e Public Enterprises. Malo ‘aupito ‘a e ngaue, malo ‘a
e ngaue manavakavakava, mald ‘a e ngaue mateaki fonua. ‘Oku ‘ikai ha lea fe’unga ia ke ne
fakakakato atu ‘a e hounga ki he motu’a ni ‘a e ngaahi ngaue kotoa p€ na’a mou fakahoko ‘i he taimi
na’a tau ngaue mai ai.

Ki he toenga ‘o e kau ngaue fakapule’anga mald ‘aupito ‘a e ngaue umoumataha hono fataki mai ‘o e
fonua ‘i he taimi faingata’a kuo ta u situ’a ki ai, fakafeta’i ‘a e ngaue pea fakafeta’i ‘a e feilaulau. Ko
e ‘aho ni ‘oku hangg ‘oku malt ‘a e me’a kotoa ka na’a tau feilaulau koe’uhi ko e ngaahi fatongia na’e
pau ke fakahoko ‘1 he taimi ‘o e faingata’a ko ia. Na’e ‘ikai faingofua Sea tautefito ki he’etau fononga
mai he ta’u ni pea na’e kau ‘a Sihova ‘i hono taulama’i mai hotau fonua, tau a’usia ‘a e ‘aho ni pea
kuo tau situ’a ki he ngaahi faingata’a, pea hangeé kuo nonga hifo ‘a e fonua, fakafeta’i na’e ‘i ai ‘a e
‘aonga ‘a e motu’a ni mo ¢ Hou’eiki Minisita ko eni ‘oku mau kau fakataha ‘i he fakahoha’a ‘o e
pongipongi ni ‘i he ngaue na’a tau fakahoko.

‘Oku ou ma’u ‘a e faingamalie ko eni ke u fakamalo ai ki he Vahenga Fili Tongatapu 6, ki he kainga
kotoa ‘o Tongatapu 6, na’a mou falala mai ki he motu’ani ‘i he ta’u ‘e 7 meimei 8 eni ke fakafofonga’i
kimoutolu ki he Fale Alea ....

<005>
Taimi: 1125-1130

‘Eiki Tokoni Palemia: ...Ke u hoko ko homou le’o ki he Fale Alea mo e Pule’anga ‘o Tonga ke
ngaue’i ‘a e fonua fakalukufua mo e fie tokoni ki he’etau ngaahi fiema’u vivili kotoa pea ke tau langa
fakataha hotau vahenga ako’i ‘etau fanau tokangaekina e kau toulekeleka, kau ngoue mo tokanga
ngatai mo e si’1 kakai fefine ki falehanga ‘a e ngaahi fakalakalaka faka’ekondomika mo fakasosiale
kotoa na’a tau fatu pea tau ngaue’i lolotonga e ta’u ‘e 7 meimei 8 ko eni kuo u hoko ai ko ho’omou
Fakafofonga pea ke tau fakamahu’inga’i ‘a e ngeia ‘o e fakataha kotoa p€ ke ‘oua na’a li’ekina ha
taha ‘i he vahenga Tongatapu 6.

Pango pé ko e hoko mai ‘a e faingata’a ni mo e launga ko eni he funga ‘o e ngaahi tokoni ko ia ka ko
‘oku mahu’inga ke mahu’inga’ia he houa ni ke fakahoko atu ‘eni. Na’a ku fai’aki hoku lelei taha hoku
fatongia kotoa p& ma’a moutolu pea ‘uma’a e fonua fakalukufua pea na’e ‘ikai tuku ha lelei pea na’e
‘ikai tuku ha’aku ivi hono fakahoko hoku fatongia kotoa.

Ko e ‘aho ni ‘oku ou tali ‘a e tu’utu’uni ‘a e Fakamaau’anga loto mo e konisénisi tau’ataina he ‘oku
tau ‘ilo p€ ‘a e ngaahi fakamo’oni na’e fai pea mo e me’a totonu na’e hoko. ‘Oku ou tali lelei ‘i he
pongipongini Sea ‘a e tu’utu’uni ‘a e Feitu’u na mo e Fale Alea ‘1 he unseat lolotonga ‘a e mafatukituki
‘a e fatongia ni kiate au ko u fakafeta’i lahi p& au ki he ‘Otua Mafimafi hono tofa ha hala mo’oku pea
‘oku ou tali mo e loto fiefia mo e fakafeta’i.

Mo’oni p€ ‘a e lau ‘a e punake “pau ‘e pule mai ‘a langi ke u fou ‘i he mamahi ni te u ‘a’ahi p€ ke u
tali ko e koloa ke fai hono finangalo” ‘Oku ‘ikai ‘aupito ke fai ha fakatu’atamaki ki he tofahala ‘a e
‘Otua ma’a Tongatapu 6 pea he 'ikai tuku ‘e he ‘Otua ma’a Tongatapu 6 ke tuenoa mole ke mama’o
ko u tui ta’etoeveiveiua kuo ‘osi tokateu mai ‘e he ‘Otua hotau Fakafofonga lelei ke ne hoko atu ‘a e
ngaue ma’a ho’otau vahenga mo’oni pé fakalotolahi ‘a e ‘apositolo tau tu’u’aki e tui tau fai ke ngali
tangata pea tau fakama’u hifo.

Tongatapu 6 he 'ikai ngata e ‘ofa kia kimoutolu ha taimi. Ki he sea kau kau ‘ofisakolo mo e kosilio 6
mald ‘aupito e tuku mai homou ivi mo homou uma ke tau fua’aki ‘a e ngaahi fatongia kotoa p¢ ma'a
e kakai hotau vahenga ‘oku ngaholo hotau vaka he ‘oku ‘ikai ke toe tuku ha ivi ka ‘oku tau kau kotoa
pea fai’aki hotau lelei taha he taimi kotoa p€ ako lahi ‘aupito au ‘ia kimoutolu he ngaue pea mo e
feilalau. ‘Ofa lahi atu kia kimoutolu pea fakafeta’i ‘i he ngaahi tokoni kotoa pg.

Ki he kau faifekau mo e kau taki lotu ‘o ¢ vahenga malo e lotu mo e hiifia ‘etau ngaahi ngaue kotoa
p€ ‘oua ‘e tuku e lotu pea tau poupou kotoa ‘aki ia ki he’etau ngaue pea mo ‘etau Fakafofonga fo’ou
‘oku tau hanga ki ai.

Ki hoku famili mald ‘aupito e poupou lava e ngaahi fatongia kotoa pe ki he Pule’anga ‘o Tupou pea
mo e fonua na’a mou tu’u tafa’aki pé he taimi kotoa lolotonga ‘eku hoko ko e Fakafofonga ‘o
Tongatapu 6 na’a mou kau pé he fiefia he taimi na’e matangi lelei ai pea mou kau hono inumia ‘o e
kona he taimi ‘o e houtu’u ai ‘a e folau. ‘Oku ‘ikai ‘aupito ha lea fe’'unga ke u fakamald atu’aki malo
e kataki pea mald e ‘ofa.

Sea, ‘Eiki Palémia mo e Fale ‘Eiki ‘ikai ‘aupito ha tu’atamaki ia ki he kaha’u ‘o Tonga kei Satai p€ ‘a
Satai pea ‘oku kakato ai ‘etau falala ‘oku ne kei pukepuke p€ kitautolu ‘o fai ‘a hotau fakataulama te
mau tatau atu he ka he'ikai ngata ‘a e lotu mo e ‘ofa pea fakatauange ke kei lotolotoi ai p€ kimoutolu
'e he ‘Otua Mafimafi mo fakamaama pea fakaivia ‘i hono tataki hotau fonua ni tu’a ‘ofa atu.

‘Eiki Sea:  Koe’uhi kuo tuku mai ‘a e ngaahi tu’utu’uni ‘a ¢ Fakamaau’anga Tangi ‘i he ‘aho 9 ‘o
‘Aokosi 2022, na’e ngata ‘i1 he ‘aho tatau ai pé ‘a e toloi p€ ko e stay ‘o e ngaahi tu’utu’uni e

Fakamaau’anga Lahi ne ‘osi tuku mai fekau’aki mo e ngaahi vahenga fili ni.

'E ngaue'aki leva 'a e ngaahi tohi fakamo'oni ko eni kuo 'osi tuku mai 'e he Fakamaau'anga Lahi 'o
fakah& mai hono fakata'e'aonga'i ‘a e ngaahi vahenga fili 'e 3.

Fatongia ‘o e Fale Alea ke fakahifo ‘a e Kau Fakafofonga ‘e Toko Tolu mei honau
takitaha sea ‘i he Fale Alea

Hou'eiki tau hoko atu leva ki he konga hono 3, ko e fatongia ‘o e Fale Alea ke fakahifo 'a e kau
Fakafofonga ‘e toko 3 mei honau takitaha sea 'i Fale alea. Ko e fatongia 'o e Fale Alea fakatatau ki he
kupu 21 (5) kupu 32 (1) 6 e Lao ki he Fili Fale Alea ke fakahifo pe unseat 'ae ...

<007>

Taimi: 1130-1135

'Eiki Sea : ... kau Fakafofonga o e ngaahi Vahenga Fili Tongatapu 4, Tongatapu 6 mo Tongatapu
7 mei honau takitaha sea ‘i Fale Alea.

Fakatatau ki he ngaahi me’a kuo ‘osi fakahoko ‘e he Fale Alea ‘i he kuohili, ‘a ia na’e fakahoko
fakamuimui “i he ta’u 2016, ko e fakahifo ‘o ha Mémipa mei hono Sea ‘i Fale Alea, 'e fai ia ‘i he
fakataha hoko ‘a e Fale Alea ‘i he hili ‘a hono ma’u ‘e he Sea ‘o e Fale Alea ‘a e tohi fakamo’oni mei
he Fakamaau'anga kuo fakata’e’aonga’i ‘a e Fili ‘o e Fakafofonga ‘o ha Vahenga Fili.

Koe’uhi ne ‘osi fakahoko ‘a e ngaahi Tangi pea ne tuku mai ‘a e ngaahi Tu'utu'uni toloi p€ ko e stay
kuo ngata ‘a e mafai ‘o e toloi ko 14, ‘o makatu'unga ‘i he ola ‘o e ngaahi Hopo Tangi ne tu'utu'uni ‘i
he ‘aho 9 ‘o ‘Akosi 2022.

Pea ko ia ai kuo fakata’e’aonga’i ai ‘a e fili ki he Fale Alea ‘i he ‘aho 18 ‘0 Novema ‘o:

1. Tatafu Toma Moeaki na’e fili ko e Fakafofonga ‘o Tongatapu 4,
2. Poasi Mataele Tei na’e fili ko e Fakafofonga ‘o Tongatapu 6 pea mo
3. Sione Sangster Saulala na'e fili ko e Fakafofonga ‘o Tongatapu 7.

Koe’uhi ko e fakataha hoko eni ‘a e Fale Alea ‘i he hili hono ma’u ‘e he Sea e Fale Alea ‘a e ngaahi
Tu'utu'uni ‘o e Ngaahi Hopo Tangi ‘oku ou fokotu’u atu Hou'eiki Mémipa ke tau fakahoko ‘etau
fatongia kuo tu'utu'uni ‘e he Lad ‘i he Kupu 21 mo e Kupu 32 ki he Lao ‘o e Fili Fale Alea, ke tau
fakahifo mei honau takitaha sea ‘a e kau Fakafofonga ‘o:

1. Tongatapu 4 - Tatafu Toma Moeaki,
2. Tongatapu 6 — Poasi Mataele Tei pea mo
3. Tongatapu 7 — Sione Sangster Saulala.

Pea ke tau fakaha ‘a e fakahifo ‘i he’etau felotoi pé ko e consensus pea ke faka’asi ia ‘i he lekooti
‘0 e feme’a’aki ni pé ko e hansard record pea ke hoko ia ko e Tu'utu’uni Faka-Fale Alea ‘a ia ko
e Resolution. He’ikai ke tau hikinima Hou'eiki koe’uhi ko e tu'utu'uni ‘a e lao ke tau fakahifo ‘a e
Fakafofonga. ‘A ia ‘e ‘ikai ke toe fai ha fakaha loto p€ paloti, ko ‘etau felotoi ‘o fakatatau ki he lao.

(Na’e me’a hake leva ‘a e kau Fakafofonga ko eni ‘e toko 3 ‘o me’a atu mei he nofo’anga ‘o e Hou'eiki
Meémipa ki he sea he tafa’aki)

Me'a "Eiki Sea kuo 'atd ngaahi sea 'i Fale Alea vahenga fili Tongatapu 4,6 & 7

'Eiki Sea : Hou'eiki 'i. he pongipongi ni, ke ha ‘i he lekooti ‘a e Fale Aled kuo 'ata ‘a e sea
Fakafofonga Tongatapu 4, Tongatapu 6 mo Tongatapu 7. Pea kuo fakahoko ‘e he Fale Alea ‘etau
fatongia fakatatau ki he pule ‘o e Lao. Malo Hou'eiki ko ‘ene ngata ia ‘etau ‘asenita Fika 3. Kole atu
ki he 'Eiki Palémia me’a mai.

Me'a "Eiki Palémia hili fakahifo kau Minisita mei honau sea

'Eiki Palémia : Malo Sea. Tapu mo e Feitu'u na tapu ki he Hou'eiki Mémipa ‘o e Fale Alea, 'ata pé
ki he motu’a ni ke fai atu mu’a e ki’i fakahoha'a vave p€ ko eni. ‘I he fakahoko ko eni ‘a e Tu'utu'uni
‘a e Fakamaau'anga, ...

<008>

Taimi: 1135-1140

'Eiki Palémia: ... kau eni he mole lahi ki he Kapineti pea ‘oku ‘i ai e tui ‘a e motu’a ni mole lahi ki
he langafonua ‘oku tau fai. ‘Osi mea’i kotoa p& he Hou’eiki Mémipa ‘a kinautolu ko eni ‘oku to’o
honau sea he pongipongi ni. Ka neongo p€ ‘oku ha mau ngaahi tui fakafo’ituitui ‘oku ‘oatu p€ ‘emau
faka’apa’apa’i ‘o e tali angi ki he tu’utu’uni ‘a e Fakamaau’anga kae 'uma'a foki ho Fale ‘Eiki Sea.

Pea ‘oku ‘1 ai ai e talamont ka kinautolu ko eni to’o honau sea ka ko e Hou’eiki Minisita ‘ofa p¢€ ke
kau e ‘Eiki ‘i he halafononga, halafononga fo’ou ‘oku ne vahe mai ma’a kimoutolu, mole ke mama’o
to’o moutolu mo homou sea pehé foki 'e mole ai ‘etau fetokoni’aki, fengaue’aki ‘a e taupotu taha
‘ikai ke mole ai ‘a ‘etau fe’ofa’aki.

Ko u tui ko e I&soni lelei eni Sea ki ho Falé kae 'uma'a hotau kainga Tonga kotoa ‘oku nau fanongo
mai he letid ‘a e mahu’inga e faifatongia, mahu’inga mate ma’a Tonga, mahu’inga ‘ete faka’apa’apa’i
e faitu’utu’uni, mahu’inga ke kei hoko atu ‘etau langa fonua.

Pea ko e kole ia Sea he pongipongi ni tuku mai ha faingamalie ‘i he’emau faka’apa’apa’i ko eni e
tu’utu’uni ‘a e Fakamaau’angé ke mau lele atu fakahoko fakakakato ‘a e ngaahi tu’utu’uni fakalao ke
fakakakato ‘aki ‘emau talangofua ko eni ‘i he Fakamaau’anga.

Pea ko ¢ kole ia Sea he pongipongi ni laumalie p€ Feitu’u na kae'uma'a e Hou’eiki M&mipa kae toloi
atu mu’a ‘etau Falé fakakakato ‘emau fatongia ko eni mau fanga tokoua ko eni fakakakato homau
fatongia ki he Fakamaau’anga pea hoko atu ai pé ‘etau ‘a’ahi.

Ka ko e ki’1 kolé pe 1a Sea mo e fakamalo tautautefito ki ho’o fanga tokoua ko eni toko tolu ko eni.
Nau hoko atu ki ha halafononga fo’ou. ‘Ofa lahi atu ki he Feitu’u na Sea, ‘ofa lahi atu ki he Hou’eiki
Meémipa ‘o e Fale Alea kae 'uma'a ‘a e kainga Tonga kotoa p€ neongo ‘a e me’a ko eni ‘oku hoko kei
hoko atu p€ e fakahoko fatongia ho’omou Pule'anga ‘ikai ke ai ha me’a ai te ne ta’ofi ai, fai homau
lelei taha ke fakahoko atu homau fatongia na’a mau pole ki ai. ‘Ofa lahi atu Sea tu’a ‘ofa atu.

'Eiki Sea: Malo 'Eiki Palémia. Me’a mai ‘Eiki Nopele Fika 2 ‘o Tongatapu.

Me'a Lord Tu'ivakant fakamal6'ia ngaue kau Minisita Kapineti kuo fakahifo

Lord Tw’ivakand: Tapu pea mo e Feitu’u na Sea. Tapu mo e ‘Afio ‘a e ‘Otua Mafimafi. Fakatapu
foki ki he Hau ‘o Tonga King Tupou VI kae 'uma'a e Ta’ahine Kuini mo e Fale ‘o Tupou. Fakatapu
atu Tama Pilinisi Kalaniuvalu Fotofili kae 'uma'a e Tépile ‘a e Hou’eiki. Fakatapu atu ‘e ‘Eiki Palémia
kae 'uma'a e Hou’eiki Minisita ‘o e Kalauni pea fakatapu atu ...

<009>
Taimi:1140 — 1145

Lord Tw’ivakano: ... Fakafofonga fika ‘uluaki ‘o Tongatapt mo e Hou’eiki Fakafofonga ‘o e Kakai.
Sea ko u fakamalo pe ki he Feitu’u na ma’u e ki’i faingamalie ko eni ke ‘atu pe ha fakafofonga mei he
tepile ‘a e Hou’eiki. Koe‘uhi ko kinautolu ko ‘eni kuo tuku atu ko e ‘uhi ko e tu’utu’uni ‘ae lagd, ‘ae
fFkamaau’angé. He ‘oku ‘i ai ‘aupito ‘a e ongo he ko e ‘uhi ko e ngaahi ta’u lahi na’e fai e fengaue’aki
pea mo e kau Fakafofonga ko ‘eni. Pea ‘oku mahino ko ‘enau ‘i he Falé ni he na’e ‘i ai ‘a e kakai
tokolahi mei honau ngaahi vahengé na’a nau falala pea tuku kia nautolu e fatongia ke nau ‘i he Fale

17



Aled koe’uhi ko e ngaahi fiema’u honau takitaha vahenga. Pea ko ia Sea ‘oku ‘i ai ‘a e fakamalo lahi
‘aupito kia Tongatapu 4, kia Tongatapu 6 kae ‘uma’a ‘a Tongatapu 7. Pea mahino pé ko e anga ia
‘etau fononga ‘i he mamani ko eni he ko mamani eni. Pea ‘oku tau a’u mai ki he kuonga kuo kehe ka
‘oku tau fakafeta’i pe he ‘oku kei taumu’a pe ‘a ‘etau Tamai ‘i Hévani.

Ka ‘oku tau faka’amu ‘e ‘i ai ha Tonga ke mahino kia kinautolu ko e ‘Otua ko ia ko e uho ia ‘o e me’a
kotoa ‘i he ‘univeesi mo ¢ maama ko eni ‘oku tau ‘i ai. Mou fononga fiemalie p& he ‘e kehe ‘a e
fakamaau ia ‘a e taupotu lahi. Pea ko u fakamald atu hono tali lelei ke mahino ‘oku tau tauhi ‘a e laé.
Neongo ‘oku tau fokotu’u mo fa’u e lad mei heni. Ka ko e feitu’u kehe ‘oku nau hanga ‘o faka’uhinga’i
‘a e lad. Pea ko u faka’amu pé ke ‘osi ange ‘a e ngaahi me’4 ni te tau nofo ke fakalelei’i ‘a e ngaahi
me’a ko eni ke ‘oua toe hoko ha me’a pehe ‘i he fonua ni.

‘Oku tau ako he ‘ah6 ni pea ko u fakamalo lah ‘aupito ki he fatongia kuo fai. He na’e fai’aki ‘i he
hangamalie mo e loto fie tokoni ‘i hotau takitaha vahenga pea mo e fonua fakalukufua, fakamalo atu.
Pea ko ia Sea fakafofonga’i atu pe ko e loto ia ‘a e Hou’eiki ‘a e fakamald’ia ki he fatongia he ko e
Fale pe eni ‘e taha pea ko e Fale ‘e taha ‘oku tau famili taha. Pea ‘oku tau 6 mai ke talatalanoa’i e
me’a lelei fakalukufua ki he Tu’i mo hono kakai mo e fonua. Ke mahino kia kitautolu ko e ‘Otua mo
Tonga ko hotau tofi’a ia.

Pea ko ia Sea ‘oku ‘ikai te u toe fakaldloa ka ko u fakamald pe he ki’i faingamalié ke “atu ‘a e fakamalo
ki he ngaahi tamaio’eiki ko eni. Ne ‘ikai ke toe tuku ha lelei, mahino na’e fai e fatongia ka ...

<010>
Taimi: 1145-1150
Lord Tw’ivakano: ... koe’uhi pe ko u tui mahalo ko au ‘oku fuoloa heni pea ‘oku mahino pé kiate

au kimoutolu pea ko u fakamalo lahi atu. Pea ko ia Sea tau, hange ko e me’a ‘a e ‘Eiki Palémia ko e
tu’utu’uni ia ‘a e lad pea ‘oku mahino te tau tauhi p€ e laé.

Ka ko u tui ‘oku tau ako ki he kaha’t pea tau fai ha me’a ke ‘oua toe hoko e me’a ko eni he ‘oku kau
1a Sea ki ha me’a ke ne hanga ‘o fakaholomui’i ‘a e ngaue ‘a e Pule’angé ki he kakai fakalukufua. Pea
ko ia Sea ‘oku ‘i ai e fakamalo lahi ki he Feitu’u na pea ‘oku ‘i ai ‘a e ‘ofa lahi atu ‘aupito ki he Palémia
pea mo 'ene Kapineti kae taukave kia kimoutolu Fakafofonga Fika 4, 6 mo e 7. ‘Ofa lahi atu pea ke
nofo’ia ‘a e ‘Otua Mafimafi pea ke ne kei tataki ai p&€ ho’omou ngaahi ‘alunga. Malo.

‘Eiki Sea: Me’a mai Tongatapu 10.
Me’a Dr. Tu’i’onetoa fakamalo’ia kau Minisita kuo mole honau sea Fale Alea
Dr. Pohiva Tuw’i’onetoa: Fakatapu atu ki he Feitu’u na ‘Eiki Sea, Fale Alea ‘o Tonga. Pehé ‘a e

fakatapu ki he Tama Pilinisi, Kalaniuvalu Fotofili, tépile ‘a e Hou’eiki. Fakatapu atu ‘Eiki Palémia
kae ‘uma’a mo e t€pile ‘a e Kapineti pea pehé ‘a e fakatapu ki he tépile ‘a e Kakai.

Ko e tu’u hake pe ‘a e motu’a ni ‘o fakafofonga’i ‘a e tépile ‘a e kakai pea mo, pea mo e konga ‘o
kimautolu na’e kau ‘a e kau Fakafofonga na’e kau he faingata’a ne tofanga ai ‘i he, ‘i he faka’ilo faka-
Fale Alea ko eni. Kae fakafeta’i kimautolu ‘oku, ‘oku mau tu’u he pongipongi ni ‘oku mau hao
kimautolu ‘o hangg ko e lau ko € ‘a e himi ko e hao mei he loto afi. Mald pé mau to mai ki he tafa’aki
ko eni. Pea ‘oku ‘i ai ‘a e ongo’i mo’oni ‘a e ‘ofa kia kimoutolu kotoa ko eni kuo hoko ki ai ‘a e
tu’utu’uni ‘a e lao.

18



Ko e anga ia e halafononga ko e ‘ikai ke tau hanga ‘o makupusi kae tokoni mai ‘a e ‘Otua. ‘Oku ne
hanga p€ ‘o fakanonga kitautolu pea tau kei sio p€ kimu’a pea tau tali p€ hotau, ‘a e ngaahi faingata’a
kotoa hotau ui mo tau hanga pe ki he ‘Eiki mo e falala kakato ‘oku kei Satai p& ‘a Satai te’eki ai ke
liva ia ‘e ha taha. Mo’oni kotoa ‘a e anga ko e ngaahi me’a ko eni na’e hokd na’e faka’ohovale pea
na’e ‘i ai e ngaahi loto ia na’e puna. Ko hono mo’oni ko e taimi na’e hoko ai na’e pehé ka na’e ‘alu
pe taimi pea tokoni p& ‘Eiki ‘o lava p€ ‘o fakamold.

Pea a’u mai ki he ‘aho ni ‘oku kei Tonga pé ‘a Tonga, kei lanu mata p€ ‘a Pangai pea ‘oku kei vilingia
pe€ e fuka. Pea ‘oku tau hoko atu ‘a e ngaué pea ‘oku ‘i ai ‘a e ‘ofa atu kia kimoutolu kuo mou mavahe
atu mei he fua fatongia. Pea ‘ofa atu tangata’eiki Palémia ke hoko atu ko ia ‘a e ngaue mo talamont
atu mei a kimautolu ko eni mei he tepile ‘a e kakai pea mo kimautolu ko eni na’e ‘i ai, na’a mau ki’i
kau ‘i loto he fo’1 fekuki ko eni pea maldo ‘emau hao mai. ‘Oku mau kei lava p€ ‘o tu’u. ‘Oku ‘i ai e
‘ofa lahi atu kiate kimoutolu ‘ikai ke ma’u ha lea lelei ka ko e fakafofonga’i atu p& kimautolu ‘i he
pongipongi ni. Malo Sea.

‘Eiki Sea: Fakamalo atu Hou’eiki. Ko u kole atu p&€ Hou’eiki ke mou fakamolemole’i au ‘i he toe
fatongia ko eni ko e Sea e Fale Aled. ‘Oku ‘i ai p€ taimi ‘oku te fiefia pea ‘oku ‘i ai e taimi ‘oku te
loto mamahi ka ‘oku ou ...

<002>

Taimi: 1150-1155

‘Eiki Sea: ... fakamalo atu Hou’eiki ‘i ho’omou ngaahi poupou ‘i he pongipongi ni, pea ‘oku tau

fakatokanga’i ko e fokotu’u eni mei he ‘Eiki Palémia ke tau toloi koe’uhi pé ko e ngaahi issue ko eni
kuo ‘ohake. ‘Eiki Nopele Tongatapu.

Poupou ki he fokotu'u Palémia kole toloi e Fale

Lord Tw’ivakand Tapu p€ mo e Feitu'u na Sea kataki pé he tu’u, ka ko e ne fokotu’u pé koe’uhi ke
poupou pé ki he fokotu’u ko ia ‘a e ‘Eiki Palémia koe’uhi ke ...ko ia p&€ Sea malo.

‘Eiki Sea: Koia. Lava ke mou fakatokanga’i hifo pé ‘etau ‘asenita na’e lava ‘etau ngaue ki he ngaahi
Lao Fakaangaanga na’e fakahii mai ‘e he Pule'anga pehé foki ki he ngaahi Regulations pé ko e ‘G
Tu’utu’uni, ‘o tali, ‘a ia ko ‘etau toenga ‘asenita kapau te mou me’a hifo p€ ko e ‘0 Lipooti Fakamatala
Fakata’u pé eni ‘oku toe.

Paloti'i ‘o fakapaasi fokotu'u Palemia ke toloi e Fale Alea

‘I he’ene pehé ‘oku ‘ikai ko ha ngaue eni ia ‘oku fakavavevave ‘e malava pé€ ke toloi ha loto ki ai ‘ae
Fale. Peana’e ‘osi fakapolokalama’i p€ ia ke tau ‘aho faka’osi ‘apongipongi ka

tau hoko atu ki he ‘a’ahi faka-Fale Alea. Pea ‘oku ou poupou atu pea ko ia mou loto lelei p€ ke tau
kamata ai p€ he efiafi ni ‘a e “‘A’ahi Faka Fale Alea, ka te u kole Hou’eiki ke tau toloi fanongonongo
koe’uhi pé na’a fiema’u ke ui ‘a e Fale Alea ha taimi makehe ‘i ha fiema’u ‘a e Pule'anga koe’uhi pé
ko e ngaahi taimi eni ‘oku makehe mei he angamaheni ‘o e ngaue ‘a e Fale. Pea te u kole ki he kalake
ke t u paloti. Ko ia ‘oku loto ke tau toloi fanongonongo ‘a e Fale Alea fakaha mai ho nima.

Kalake Tepile: Sea ‘oku loto ki ai ‘a Tevita Fatafehi Puloka, ‘Uhila mo e Langi Fasi, ‘Aisake Valu
Eke, Pohiva Tu’i’onetoa, Taniela Liku’ohihifo Fusimalohi, ‘Eiki Minisita Ngaahi Ngaue Lalahi, ‘Eiki
Minisita Takimamata, ‘Eiki Minisita Mo’ui, ‘Eiki Palemia, ‘Eiki Minisita Lao, ‘Eiki Minisita Fonua,
‘Eiki Minisita Fefakatau’aki, ‘Eiki Minisita Ngoue, HSH. Pilinisi Kalaniuvalu Fotofili, ‘Eiki Nopele
Nuku, ‘Eiki Nopele Tu’ivakano, ‘Eiki Nopele Vaea. Loto kotoa ki ai ‘a e Hou’eiki ko eni ko e toko
17.

‘Eiki Sea: Ko ia Hou’eiki te u toloi fanongonongo ‘a e Fale mou me’a hake ke tau kelesi..

Kelesi
(Na’e kelesi tuku ai pe Fale Alea he ‘Eiki Sea Fale Alea)

Tutuku - Taimi 1155am.

<005>

